ՀԻՄՆԱՎՈՐՈՒՄ

««Վ. Բրյուսովի անվան պետական համալսարան» կանոնադրության մեջ լրացում կատարելու մասին» Կառավարության որոշման նախագծի
       
    1. Անհրաժեշտությունը.

«Վ. Բրյուսովի անվան պետական համալսարան» հիմնադրամի կանոնադրության մեջ լրացում կատարելու մասին» Կառավարության որոշման նախագծի անհրաժեշտությունը պայմանավորված է Վ. Բրյուսովի անվան պետական համալսարանի ընթացիկ կառավարման բնականոն ընթացքն ապահովելու անհրաժեշտությամբ։

2. Ընթացիկ իրավիճակը և կարգավորման նպատակը.
«Վ. Բրյուսովի անվան պետական համալսարան» հիմնադրամի (այսուհետ՝ նաև ԲՊՀ) գործունեությունը կարգավորվում է «Հիմնադրամների մասին», «Բարձրագույն և հետբուհական մասնագիտական կրթության մասին» օրենքներով և ԲՊՀ կանոնադրությամբ։
«Հիմնադրամների մասին» օրենքի 25-րդ հոդվածի 6-րդ ենթակետի համաձայն Հոգաբարձուների խորհրդի  իրավասությանն  է պատկանում հոգաբարձուների խորհրդի նախագահի, կառավարչի և կանոնադրությամբ սահմանված այլ մարմինների ընտրության և նրանց լիազորությունների վաղաժամկետ դադարման մասին որոշումների ընդունումը։
«Բարձրագույն և հետբուհական մասնագիտական կրթության մասին» օրենքի 15-րդ հոդվածի 4-րդ մասով սահմանված է՝
«Բարձրագույն ուսումնական հաստատության ընթացիկ գործունեության ղեկավարումն իրականացնում է ուսումնական հաստատության գործադիր մարմինը՝ ռեկտորը:
Պետական բարձրագույն ուսումնական հաստատության ռեկտորն ընտրվում է Հայաստանի Հանրապետության օրենսդրությամբ և բարձրագույն ուսումնական հաստատության կանոնադրությամբ սահմանված բաց մրցույթի կարգով՝ ուսումնական հաստատության խորհրդում, գաղտնի քվեարկությամբ, 5 տարի ժամկետով: Նույն անձը չի կարող ավելի քան երկու անգամ անընդմեջ ընտրվել ռեկտորի պաշտոնում:
Ռեկտորի ընտրության արդյունքները հաստատում է հիմնադիրը: Արդյունքներն անվավեր ճանաչելու դեպքում, համաձայն գործող կարգի, նշանակվում է ռեկտորի նոր ընտրություն:»:
«Բարձրագույն և հետբուհական մասնագիտական կրթության մասին» օրենքի այս կարգավորումներն ամրագրված են նաև «Վ. Բրյուսովի անվան պետական համալսարան» հիմնադրամի կանոնադրության մեջ։
Վ․ Բրյուսովի անվան պետական համալսարանի ռեկտորի ընտրության մրցույթ է տեղի  ունեցել 2022 թվականի դեկտեմբերի 9-ին՝ այդ նպատակով համալսարանում հրավիրված հոգաբարձուների խորհրդի նիստում: Ռեկտորի պաշտոնին հավակնում էր երկու թեկնածու՝ ԲՊՀ գործող ռեկտոր Կարինե Հարությունյանն ու Դավիթ Գյուրջինյանը: 
«Վ․ Բրյուսովի անվան պետական համալսարան» հիմնադրամի ռեկտորի ընտրության արդյունքները դեռևս  հաստատված չեն (Երևան քաղաքի ընդհանուր իրավասության դատարանի վարույթում է գտնվում ԵԴ/66629/02/22 քաղաքացիական գործը՝ Դավիթ Սևանի Գյուրջինյանի հայցադիմումն ընդդեմ «Վ. Բրյուսովի անվան պետական համալսարան» հիմնադրամի և ՀՀ կառավարության` «Վ. Բրյուսովի անվան պետական համալսարան» հիմնադրամի հոգաբարձուների խորհրդի «Վ. Բրյուսովի անվան պետական համալսարան» հիմնադրամի հոգաբարձուների խորհրդի 09.12.2022 թվականի նիստի թիվ 5 արձանագրությունն անվավեր ճանաչելու և վերացնելու պահանջների մասին, կիրառվել է  հայցի ապահովման միջոց՝ արգելել «Վ.Բրյուսովի անվան պետական համալսարան» հիմնադրամի հոգաբարձուների խորհրդի նախագահին աշխատանքային պայմանագիր կնքել Կարինե Հարությունյանի հետ):
 Միևնույն ժամանակ ՀՀ վարչապետի 2021 թվականի դեկտեմբերի 22-ի N 1466-Ա որոշմամբ ձևավորված «Վ.Բրյուսովի անվան պետական համալսարան» հիմնադրամի հոգաբարձուների խորհրդի լիազորությունները դադարեցված են /հոգաբարձուների խորհրդի անդամները (ընդհանուր թվի կեսը) գրավոր դիմում են ներկայացրել խորհրդի  անդամի իրենց լիազորությունները դադարեցնելու վերաբերյալ/՝ «Հիմնադրամների մասին» օրենքի 23-րդ հոդվածի  2-րդ մասի 4-րդ ենթակետի համաձայն:
Մինչև սահմանված կարգով հոգաբարձուների խորհրդի ձևավորումն ու ռեկտորի ընտրությունը ԲՊՀ բնականոն գործունեությունն ապահովելու նպատակով առաջարկվում է ռեկտորի պարտականություններն ամբողջ ծավալով կատարելու իրավասություններ կանոնադրությամբ, որպես համալսարանի հիմնադիր փաստաթուղթ, վերապահել ԲՊՀ պրոռեկտորներից մեկին, մասնավորապես առավել երկար ստաժ ունեցող պրոռեկտորին, ինչպես նաև ամրագրել դրույթ, որ անհնարինության դեպքում՝ Պրոռեկտոր(ներ)ի պաշտոնը թափուր մնալու կամ պրոռեկտոր(ներ)ի բացակայության կամ այլ պատճառով պրոռեկտոր(ներ)ի լիազորությունները կատարելու անհնարինության դեպքում՝ մինչև կանոնադրությամբ սահմանված կարգով ռեկտորի ընտրությունը (ընտրության արդյունքների հաստատումը)  ռեկտորի պարտականություններն ամբողջ ծավալով իրականացնում է ԲՊՀ դեկաններից կամ դեկանի պարտականությունները կատարողներից մեկը, ով ունի ԲՊՀ պրոռեկտորի առավել երկար աշխատանքային ստաժ, իսկ ԲՊՀ պրոռեկտորի աշխատանքային ստաժի բացակայության դեպքում՝  ԲՊՀ-ում առավել երկար աշխատանքային ստաժ ունեցող դեկաններից կամ դեկանի պարտականությունները կատարողներից մեկը:
Ըստ բուհի կանոնադրության 55-րդ կետի 18-րդ ենթակետի՝ ԲՊՀ-ի ռեկտորն իր բացակայության ժամանակ ռեկտորի պարտականությունների կատարումը հանձնարարում է պրոռեկտորներից մեկին, իսկ 62-րդ կետով ամրագրված է․ «Պրոռեկտորներն իրականացնում են ԲՊՀ-ի գործունեության որոշակի ոլորտի անմիջական ղեկավարում՝ ռեկտորի հանձնարարություններին, հրամաններին և կարգադրություններին համապատասխան:»։
Ինչպես վերոնշյալ օրենքներով, այնպես էլ կանոնադրությամբ այլ կարգավորումներ նախատեսված չեն ռեկտորի թափուր հաստիք /անկախ պատճառներից/ առաջանալու դեպքում ռեկտորի պարտականությունների կատարման վերաբերյալ։
Նախագծով առաջարկվող լրացման անհրաժեշտությունը պայմանավորված է համալսարանում ստեղծված իրավիճակով, որպիսի պայմաններում /բարձրագույն և հսկողություն իրականացնող մարմնի՝ հոգաբարձուների խորհրդի և գործադիր մարմնի՝ ռեկտորի բացակայություն/  առաջարկվող կարգավաորումների նպատակն է հնարավորինս հստակեցնել բուհի կառավարման մարմինների գործողությունները։ 
Բուհերի կանոնադրությունների համապատասխան կանոնադրության մեջ փոփոխություններ կարող են կատարել հիմնադիրը, ինչպես նաև հաստատության կառավարման բարձրագույն մարմին հանդիսացող հոգաբարձուների խորհուրդը /ԲՊՀ-ի կանոնադրության 63-րդ կետ/։  
ԲՊՀ կանոնադրության 4-րդ կետի համաձայն՝ ԲՊՀ-ի հիմնադիրը Հայաստանի Հանրապետությունն է՝ ի դեմս ՀՀ կառավարության:
Հիմնադրի՝ հիմնադրամի կանոնադրության մեջ փոփոխություններ կատարելու նորմը բխում է նաև «Հիմնադրամների մասին» օրենքից։
Այսպես, «Հիմնադրամների մասին» օրենքի 15-րդ հոդվածի 4-րդ մասը սահմանում է.  «Հիմնադրամի հիմնադիրները կարող են միաձայն որոշմամբ փոփոխություններ մտցնել հիմնադրամի կանոնադրության մեջ: Հիմնադրամի հոգաբարձուների խորհուրդը կարող է կանոնադրությամբ սահմանված կարգով փոփոխություններ մտցնել հիմնադրամի կանոնադրության մեջ, եթե կանոնադրությամբ նախատեսված է նման փոփոխություններ կատարելու հնարավորություն: Կանոնադրության այդ փոփոխությունները չեն կարող վերաբերել հիմնադրամի նպատակներին կամ շահառուներին:»։
   3.Ակնկալվող արդյունքը. 
«Վ. Բրյուսովի անվան պետական համալսարան» հիմնադրամի կանոնադրության մեջ լրացում կատարելու մասին» Կառավարության որոշման ընդունմամբ կապահովվի Վ. Բրյուսովի անվան պետական համալսարանի բնականոն գործունեությունը  ռեկտորի թափուր հաստիք առաջանալու դեպքում մինչև սահմանված կարգով ռեկտորի ընտրության արդյունքների հաստատումը։ 
4. Նախագծի ընդունման կապակցությամբ պետական կամ տեղական ինքնակառավարման մարմնի բյուջեում ծախսերի և եկամուտների ավելացում կամ նվազեցում չի նախատեսվում:
5. «Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ».
«Վ. Բրյուսովի անվան պետական համալսարան» հիմնադրամի կանոնադրության մեջ լրացում կատարելու մասին» Կառավարության որոշման Կառավարության որոշման նախագիծը  չի բխում որևէ ազմավարական փաստաթղթից: 

